
Kazan xanlığının nə vaxt və kim tərəfindən yaradılması məsələsi uzun müddət alimlər arasında mübahisə doğurmuşdu. Ötən əsrlərin A.Lızlov, N.M. Karamzin kimi məşhur rus tarixçiləri Kazan xanlığının 1437-ci ildə Qızıl Ordadan qovulmuş Ulu Məhəmmədin yaratdığını yazır və bu zaman XVI əsrdə 20 il Kazanda əsir həyatı yaşamış rus keşişi tərfindən yazılmış “Kazan tarixi” əsərinin məlumatlarına əsaslanırdılar. Bu müəllif Kazanın daha erkən tarixinə dair məlumatları yalnız şifahi şəkildə, özü də kifayət qədər səhih olmayaraq almışdır: məsələn, 1437-ci ildə qardaşı Kiçi-Məhəmməd tərəfindən Ordadan qovulmuş Ulu-Məhəmmədin Kazana gəldiyini, lakin rusların hələ 1392-ci ildə onu tutmasından sonra boş tapdığını və yeni yerdə şəhər saldığını yazır. Beləliklə, bu kiçik məlumatda bir çox yanlışlıqlar vardır. Bununla belə, bəzi tədqiqatçılar Ulu-Məhəmmədi xanlığın banisi hesab edirlər. Qeyd etmək lazımdır ki, məhz onun Orta Volqaboyuna gəlməyilə yeni tatar dövlətinin – Kazan xanlığının yaranmasını müəyyənləşdirən tarixi hadisələr bağlıdır. Bundan başqa, o, Kazan xanları sülaləsinin banisidir və dövlətin ən qüdrətli çağlarında məhz bu sülalə hakimiyyətdə olmuşdur. Yuxarıda qeyd olunan mənbədə Ulu-Məhəmmədin 3000 döyüşçü ilə Orta Volqaboyuna gəlməsi bildirirlir. Bu rəqəmi doğru hesab mümkün deyildir. Çünki Ulu-Məhəmməd II Vasilinin 40 minlik ordusunu darmadağın etmişdir. Buna görə də Ulu-Məhəmməd Ordası əhalisinin ümumi sayını 200 mindən az olmayaraq götürürlər. Xanla birlikdə bu əraziyə sanballı sayda tatar əhalisi gəlir və onlar Kazan tatarları xalqının qəti olaraq formalaşmasında böyük rol oynayırlar. 
Bir sözlə, Kazan xanlığının yaranması XIV əsrin sonundan Qızıl Ordada baş verən proseslərin nəticəsində (Kulikovo döyüşündə Qızıl Ordanın məğlubiyyəti, 1389-1395-ci illərdə Əmir Teymurun Qızıl Ordaya hücumları nəticəsində zəifləməsi və paytaxtı Saray-Bərkənin dağıdılması) baş vermişdi. XIV-XV əsrlərin qovşağında Ordanın özündəki dərin ziddiyyətlər bu hərbi məğlubiyyətlər daha da dərinləşdirir. 
Yuxarıda deyildiyi kimi Kazan xanlığının yaranması bilavasitə Ulu-Məhəmmədin Orta Volqaboyuna gəlməsilə başlayır. Burada o, rus dövlətinin hüdudlarına soxulur və öz adamları ilə zəif məskunlaşmış torpaqlarda yerləşməyə çalışır. Böyük Moskva knyazının onları qovmaq üçün göndərdiyi qoşunu xan Belev döyüşündə (5 dekabr 1437-ci il) darmadağın edir və bununla da, özünün hərbi qüvvəsini və qeyri-adi sərkərdəlik məharətini nümayiş etdirir. Moskva torpaqlarının Oka arxası ucqarları ilə şərqə doğru hərəkət edərək Ulu-Məhəmməd Don, Voronej çaylarının yuxarıları ilə hərəkət edərək Suraya, sonra isə cənubi Kazan rayonunda Volqaya çıxır. Beləliklə, o, Orta Volqaboyunda öz mülklərini yaradır. Ulu-Məhəmməd hələ XIII əsrdə yaranmış və bu zaman artıq tez-tez qarət olunmalara baxmayaraq, Volqaboyunun əhəmiyyətli ticarət mərkəzlərindən olan Kazanı özünə  paytaxt edir. V.V. Poxlebkin göstərir ki, Ulu-Məhəmməd Kazanı yeni yerə köçürdür. Lakin digər tədqiqatçılar hesab edirlər ki, yeni yerdə artıq çox da böyük olmayan udel mülkünün mərkəzi olan şəhər bu zaman mövcud olmuşdu. 

Beləliklə, 1437-1438-ci illərdə Qızıl Ordadan tamamilə ayrılmış və Kazan adını almış yeni türk-tatar xanlığı meydana gəlir. Bu vaxtdan etibarən sabiq Qızıl Ordanın  Aşağı Volqaboyu Saray Ordası adlanmağa başlayır və getdikcə öz əhəmiyyətini daha da itirərək yeni tatar dövlətinin – Həştərxan xanlığının tərkibinə qatılır (1480). 
Kazan xanlığı sabiq Qızıl Ordanın şimal zonasında kifayət qədər böyük ərazini əhatə edirdi. Şərqdə onun hüdudları Ural dağlarına qədər çatır və Sibir xanlığı ilə həmsərhəd idi. Cənub-şərqdə və cənubda Noqay Ordasının tutmuş olduğu çöllər yayılırdı. Burada hansısa müəyyən sərhəd yox idi, belə ki, vaxtdan-vaxta bu və ya digər tərəfdən tutulur, yaxud da boş qalırdı. Lakin hansısa şərti xətti Samara çayı rayonundan çəkmək olar. Xanlığın ən cənub hüdudları Volqanın geniş sahillərilə çay boyu, demək olar ki, Sarı-Tau (Saratov) hüdudlarına qədər uzanırdı. Nisbətən dəqiq qərb sərhəddi idi – Sura çayından sonra Rus dövlətinə mənsub torpaqlar yerləşirdi. Şimalda Kazan xanlığının mülkləri Vyatka və Kamanın orta axınları səviyyəsinə uzanırdı və demək olar ki, tayqa zonası ilə hüdudlanırdı. 

Xanlığın əhalisini bir sıra türk dilli və finn-uqor xalqları təşkil edirdi. Bu haqda mənbələrdə məlumatlar verilir. Tatarlar xanlığın əsas, mərkəz torpaqlarında məskunlaşmışdılar. Bu Kamadan şimala doğru Volqa ilə Vyatka arasında kifayət qədər geniş vilayət idi. Tatar əhalisinin xeyli hissəsi, habelə, Volqanın sağ sahilində və Sviyaqa hövzəsində, onun orta və aşağı axınlarında yaşayırdı. Kazan xanlığı çoxmillətli dövlət olsa da, onun əsas əhalisini tatarlar təşkil edirdilər.
Əhalinin əsas kütləsini yasaq və digər vergiləri ödəyən azad və asılı kəndlilər təşkil edirdi. Bundan başqa, onlar gömrük rüsumu, səfərdə olan məmurlar üçün ərzaq və atları üçün yem də verməli idilər. 
Şərqi Avropanın iki ən böyük çayının: Volqa ilə Kamanın birləşdiyi olduqca sərfəli və əlverişli ərazidə olan Kazan xanlığının  torpaqları müstəsna təbii sərvətləri və heyranedici gözəlliyilə seçilirdi. Orta Volqaboyu meşə-çöl düzənliyi yüksəkliklərlə, bəzi yerlərdə isə ümumiyyətlə, yüksək dağlıq yaylalarla, məhsuldar zəmilər və şikarla zəngin meşələrlə növbələnirdi. 
Kazan xanlığının əhalisinin əsas təsərrüfat məşğuliyyəti əkinçilik idi. Çovdar, yulaf, arpa, buğda, darı, qarabaşaq, noxud, mərci becərilirdi. Kənd təsərrüfatı texnikası hələ bulqar dövründən qalma ilə bağlı idi. Təsərrüfat həyatında heyvandarlıq böyük əhəmiyyət daşıyırdı. Volqa, Kama və onların qollarının vadiləri böyük heyvan sürülərinin (atlar, inəklər, xırdabuynuzlu malqara) otladığı geniş çəmənliklərlə zəngin idi. Atçılığa xüsusi əhəmiyyət verilirdi. İtiqaçan atlardan başqa digər at növləri də yetişdirilirdi. At əti tatarların sevimli qidasını təşkil edirdi. Heyvandarlar ondan başqa, təzə və dondurulmuş, qaxac və hisə verilmiş şəkildə qoyun, buzov və dana ətləri də hazırlayırdılar. 
Şəhərlərdə sənətkarlıq inkişaf etmişdi. Əkinçiliyin inkişafı və təbiətin zənginliyi müxtəlif sənət sahələrini xammalla təmin edirdi. Xəzlərin hazırlanması da böyük əhəmiyyətə malikdi. Belə ki, xəzlər ixracatın mühüm hissəsini təşkil edirdi. Təsərrüfat natural xarakter daşıyırdı və demək olar ki, bütün kənd əhalisi əyiricilik, toxuculuq və dəriçilik sənətilə məşğul olurdu. 

Rus dövləti, Sibir, Qafqaz və Şərq ölkələrilə ticarət də mühüm rol oynayırdı. Tatarların ixrac etdikləri mallar: bal, taxıl, balıq, zərgərlik, dəmirçilik və dulusçuluq məmulatları, bahalı dərilər və dəri məmulatları, habelə taxtalar və digər xammallar. Beynəlxalq ticarətdən başqa, daxili ticarət də mövcud idi. Kazanda, eləcə də, digər şəhərlərdə və iri kəndlərdə cümə günləri ən müxtəlif məhsullarla – malqara, ət, taxıl, bal, mum, yağ, xam və aşılanmış dəri, ümumiyyətlə, əkinçilərin, heyvandarların və sənətkarların təsərrüfatlarında lazım olanlarla ticarət edirdilər. 
Həm xarici və daxili ticarətdə pul böyük rol oynayırdı. Kazan xanlığında öz pulları zərb olunmurdu və tədavüldə XV əsrin 20-30-cu illərinin Qızıl Orda dirhəmləri işləyirdi. 
Kazan xanlığı şərq tipli orta əsr feodal dövləti idi. Dövlətin başında Cuçilər sülaləsindən olan xan dayanırdı. Əvvəllər Qızıl Ordada və eləcə də, digər tatar dövlətlərində olduğu kimi Kazan xanlığında da bu sülalədən olmayan şəxs Kazan taxtına çıxa bilməzdi. 
İstənilən tatar dövlətində olduğu kimi Kazan xanlığında da divan, yəni Şirin, Barın, Arqın, Qıpçaq kimi məşhur feodal nəsillərinin nümayəndələrindən ibarət olan dövlət şurası mövcud idi. Feodal elitasını ulus əmirləri və bəylər təşkil edirdilər. onlar həm də müharibə zamanı hərbi birləşmələrin rəhbərləri olurdular. İstər ölkə  daxilində, istərsə də, xaricdə dövlət siyasətinin yürüdülməsi əhəmiyyətli dərəcədə onlardan asılı idi. 
Xan administrasiyası kifayət qədər böyük saylı üzvləri olan idarə aparatından və xidmətçilərdən ibarət idi. Xan sarayında müxtəlif rütbələr vardı. Xan ovunun təşkilatçısı, xan uşaqlarının tərbiyəçiləri yüksək rütbəli vəzifələrdən hesab olunurdu. Xanlığın idarə dəftərxanasında tam bir sıra məmur vardı ki, onlar mənbələrin məlumatına əsasən xarici əlaqələr sahəsində mühüm işlər görürdülər. 

İnzibati münasibətdə xanlıq darğalıqlara – kiçik ulus-vilayətlərə bölünürdü. Alat, Ars, Qareç, Züreys, Noqay daruğalıqları məlumdur. 

Xanlıqda siyasi şərait başlıca olaraq rus dövlətilə münasibətlərdən asılı idi. Bundan başqa, bütün xarici, bəzən isə daxili siyasətdə çox zaman rus dövlətinin siyasətinə tabe olurdu. Moskva ilə Kazan arasındakı münasibətlər XV əsrin 60-cı illərinin sonlarından xüsusən gərgin olmuşdu və onlar çox zaman hərbi yürüşlər vasitəsilə həll olunurdu. Bunlar mürəkkəb münasibətlər idilər və son nəticədə Kazan xanlığının süqutuna səbəb olur. 
Kazan xanlığının mövcudluğunun ilk mərhələsi - Mahmudəkin (1445-1465) iyirmi illik hakimiyyət dövrü dinc və yaradıcı olmuşdur. Mənbələrdə Moskva ilə Kazan arasında hərbi toqquşmalardan bəhs olunmur. Əksinə, münasibətlərin dinc qonşuluq olmasından danışılır. Bu zaman həm də Moskva 1445-ci il müqaviləsinə əsasən Kazana xərac ödəyirdi. Bu müqavilə yenicə yaranmış Kazan xanlığına iqtisadiyyatını və hərbi qüdrətini gücləndirməyə imkan verir və Mahmudəkin hakimiyyətinin sonunda xanlıq o zamankı Mərkəzi Avrasiyanın ən güclü dövlətlərindən birinə çevrilir. 
Mahmudəkin özündən sonra iki oğlu – Xəlil və İbrahim qalır. Böyük oğul Xəlil cəmi iki il hakimiyyətdə qalır. Onun qəfil ölümündən sonra İbrahim taxta çıxır (1467 – 1479). O, Kazanın ən qüdrətli xanlarından biri olmuşdur və onun hakimiyyəti dövrü dövlətin iqtisadi və hərbi qüdrətinin inkişafı ilə xarakterizə olunur. İbrahimin dövründə rus dövlətinin Kazan xanlığına münasibətdə yeni siyasəti başlayır. Lakin xan ruslar tərəfindən edilən hərbi yürüşlərə layiqli cavab verirdi. III İvan Kazana yeddi yürüş təşkil edir: 1467, 1469, 1478, 1482, 1484, 1485 və 1487-ci illərdə (sonuncu şəhərin tutulması ilə tamamlanır). Qüdrəti getdikcə artan Kazan xanlığının işlərinə müdaxilə üçün Moskva höküməti yaxşı bir bəhanə də tapır: kazanlıların İbrahim xana qarşı Əbül-Möminin başçılıq etdiyi müxalifəti vardı və ruslar bu müxalifətdən istifadə edirlər.  

1479-cu ildə İbrahim xan vəfat edir. Onun iki arvadından 5 oğlu qalmışdı: İlham, Xuday-Qul və Məlik-Tahir – birinci arvadı Fatimədən, Mə\həmməd-Əmin və Əbdül-Lətif ikincidən – Nur-Sultandan. Bu zaman artıq Kazan xanlığının xarici siyasət kursunun müəyyənləşdirilməsində böyük rol oynayan iki partiya formalaşır. Onlardan Fatimənin başçılıq etdiyi Şərqə - Noqay Ordasına və ondanda Orta Asiyaya istiqamətlənmişdi. Nur-Sultanın başçılıq etdiyi ikinci partiya isə Moskvaya istiqamətlənirdi. Şərq partiyası qələbə çalır eyni zamanda qanuni varis də olan İlham taxta çıxır. Krım xanı Məngli-Gəraya ərə gedən Nur-Sultan balaca oğlunu özülə Baxçasaraya aparır. Böyük oğlu. 10 yaşlı Məhəmməd-Əmin Moskvaya göndərilir. 

İlham anasının siyasətini aparırdı və bu da III İvanı qane etmirdi. 1482-ci ildə o, Kazana qoşun göndərir. İlham höküməti bundan xəbər tutanda sülh bağlanmasını xahiş edir və Moskvaya üçün sərfəli olan şərtlərlə bağlanılır. İlham atasına xas olan siyasətçi və dövlət xadimi keyfiyyətlərinə malik deyildi və məhz onun hakimiyyəti dövründə qarışıqlıqlar başlayıər və xanlıq özünün süqut zolağına daxil olur. Doğrudur, sonradan yüksəliş mərhələləri də olur, lakin Mahmudəklə İbrahimin dövründəki qüdrəti bərpa etmək mümkün olmur. Moskvanın Kazan işlərinə müdaxiləsi getdikcə artır və nəhayət, 1487-ci ilin yayında rus qoşunları Kazana yürüş edir, rus meylli qüvvələr İlhamı devirib Məhəmməd-Əmini taxta çıxardırlar. O, 1496-cı ilə kimi hakimiyyətdə olmuşdur. Müəyyən səbəblərlə əlaqədar o hakimiyyətdən kənarlaşdırılır və bir də 1502-ci ildə ikinci dəfə taxtını geri qaytarır. Məhəmmən-Əmin ikinci dəfə xan olduqdan sonra ruslara münasibətini dəyişir. O, müstəqillik yolunu tutur. Bu dəyişmədə onun evlənmiş olduğu sələfinin dul qadını böyük təsir göstərir. Məhəmməd-Əmin ehtiyatla hazırlıqlara başlayır. O, yaxşı anlayırdı ki, III İvanın günləri artıq sayılmışdır və onun varisi III Vasili atası kimi qüdrətli deyildir. Həqiqətən də, 1506-cı ilin mayında baş vermiş döyüşdə ruslar məğlub olurlar. Bundan sonra Məhəmməd-Əmin 1518-ci ilə kimi xanlığı müstəqil şəkildə idarə edir.
Məhəmməd-Əminin varissiz vəfat etməsi yeni narahatlıq doğurur. Belə ki, artıq Ulu-Məhəmmədin nəslindən sağ qalan qox idi. Belə şəraitdə, Məngli-Gəraya ərə getmiş olan Nur-Sultan bu nikahdan doğulmuş oğlu Sahib-Gərayı Kazan taxtına çıxarmağa çalışır. Lakin III Vasili Krım-Kazan müxalifətindən ehtiyat etdiyinə görə bu təklifi rədd edir. Habelə onun özünün namizədi də vardı – Qasım xanı Şah Əliyarın böyük oğlu Şah-Əli. Böyük knyaz onun namizədliyi üzərində təsadüfən dayanmamışdı. Belə ki, bu şəxs Moskvada böyümüş və rus tərbiyəsi almışdı. Bu isə onun sonrakı antitatar fəaliyyətində öz rolunu oynayır. Ümumiyyətlə, müxtəlif vaxtlarda Şah-Əli üç dəfə Moskva tərəfdən Kazan taxtına çıxarılır və hər dəfə də kazanlılar tərəfdən qovulur. Ona hətta Moskvameylli qüvvələr də nifrət edirdilər.
1521-ci ilin yazında Sahib-Gəray cəmi 300 döyüşçünün müşayətilə Krımdan Kazana gəlir və tamamilə müqavimətsiz şəhərə daxil olur. Rus səfiri və voyevoydası həbs olunur, rus tacirlərinin əmlakları müsadirə olunur və Şah-Əlinin şəxsi qvardiyası bütünlüklə məhv edilir, özü isə çətinliklə xilas ola bilir. Beləliklə, az qala 35 il davam etmiş olan rus protektoratı (1487-1520) dövrü başa çatır və Kazan xanlığı tarixində milli özünüdərk mərhələsi başlayır. 
Lakin 30-cu illərdə vəziyyət qəflətən dəyişir. Krım xanı Məhəmməd-Gəray vəfat edir. Sahib-Gəray Krım taxtını ələ keçirməyə çalışdığı üçün 13 yaşlı qardaşı oğlu Səfa-Gərayı öz əvəzinə Kazan taxtında oturdur. Onun hakimiyyəti dövrü Kazan xanlığının ən çətin vaxtları idi. Bununla belə, III Vasili Səfa-Gərayın hakimiyyətini tanımalı olur. 1549-cu ildə Səfa-Gəray varisini bildirmədən qəfil vəfat edir. Onun sevimli arvadı Süyümbikədən doğulmuş oğlu 2 yaşlı Utyamış-Gəray xan elan olunur. Belə şəraitdə özbaşınalıqlar artırdı. Bu isə son nəticədə Rus dövlətinə Kazanının işğalını başa çatdırmağa imkan verir və 1552-ci ildə Kazan xanlığı ruslar tərəfindən tutulur. 
